
Chitraketukrita Shiva Prarthana

చిత్రకేతుకృతా  శివప్రార్థనా 

భక్తి ప్రదానసమయోఽయముమాసహాయ
త్వత్పాదపద్మభజనేన నిరన్తరాయమ్ ।
త్వయ్యేవ భక్తిరఖిలాఘవినాశనాయ
దేహి ప్రసీద  భగవన్ శరణాగతాయ ॥ ౧౧౦॥
త్వత్పాదపద్మమకరన్దరసాభిషిక్తం
మచ్చిత్తభృఙ్గమసకృత్  కురు శర్వ శమ్భో ।
మత్ప్రార్థనీయమిహ  నాన్యదుమాసహాయ
ధన్యోఽస్మి తేన ధనికోఽస్మి జగత్త్రయేఽపి  ॥ ౧౧౧॥
యద్యన్మమాభిలషితం తదుమాసహాయ సిద్ధం
త్వదఙ్ఘ్రికమలార్చనభక్తిలేశాత్  ।
అన్యన్న వాఞ్ఛితమపీశ కిమస్తి లోకే
త్వద్భక్తిదుర్లభమితి   ప్రతిభాతి  నిత్యమ్ ॥ ౧౧౨॥
ఆకాఙ్క్షా శివనామమాత్రభజనే  భస్మత్రిపుణ్డ్రే   తథా
రుద్రాక్షాభరణేఽపి  శఙ్గవిలసల్లిఙ్గార్చనేఽపి    ప్రభో  ।
లిఙ్గారాధనసాధనేష్వపి  ముహుర్లిఙ్గప్రణామేఽపి    మే
లిఙ్గాలోకనలోలమేవ  సతతం చిత్తం మమాస్తు ప్రభో  ॥ ౧౧౩॥
మన్నేత్రామ్బుజకృత్యమస్తు  సతతం బిల్వాదికాభ్యర్చితా-

పారానఙ్గవిహారభఙ్గవిలసల్లిఙ్గార్చనాలోకనమ్     ।
తేనైతఞ్జననం   చ ధన్యమితి మే బుద్ధిః  ప్రవృద్ధా  ముహుః
భూయాదిత్యనువాసరం భవతు మే సమ్ప్రార్థనీయం  ప్రభో  ॥ ౧౧౪॥
శ్రోత్రస్యాపి   న కృత్యమన్యదధునా విశ్వేశపూజాకథా-

పీయూషార్ణవపానమేవ  ముహురప్యత్యాదరేణాన్వహమ్ ।
తత్కృత్యం తదపారపుణ్యజలధౌ ప్రాప్యం  తదేవాన్తకం
దూరీకర్తుమలం తదేవమసకృత్ సర్వార్థసిద్ధిప్రదమ్    ॥ ౧౧౫॥

కృత్యం మత్కరయోర్మహేశ్వర మహాలిఙ్గాలయప్రోక్షణం 
లిఙ్గాభ్యఙ్గవిలేపనం   చ విలసత్పఞ్చామృతాసేచనమ్ ।
ఉత్ఫుల్లామలకున్దపఙ్కజలసద్బిల్వీదలాభ్యర్చనం 
కర్పూరాగరుసారకర్దమలసత్పాటీరసారార్పణమ్  ॥ ౧౧౬॥
క్షీరాన్నార్పణధూపదీపవిలసన్నీరాజనాద్యర్పణం
రత్నచ్ఛత్రసమర్పణం  చ విపులశ్రీచామరాద్యర్పణమ్  ।
యచ్చామీకరదర్పణార్పణమపి ప్రాయః  ప్రణామార్పణం
కృత్యం మత్కరయోర్భవత్వనుదినం గౌరీవిహారాదర ॥ ౧౧౭॥
జిహ్వాకృత్యముమాసహాయచరణామ్భోజార్చనారాధన-
ధ్యానానుస్మరణప్రభావకథనం  తన్నామసఙ్కీర్తనమ్ ।
తద్గౌరీరమణోపహారసురసవ్యాఖ్యానమప్యాదరాత్
తత్పూజాకరణానువాదనమపి శ్రీనీలకణ్ఠ  ధ్రువమ్  ॥ ౧౧౮॥
నాసాకృత్యముమాసహాయచరణామ్భోజార్చితాత్యుల్లస -
ద్బిల్వీపల్లవఫుల్లనీలకమలామోదగ్రహస్తత్కరః    ।
ఉగ్రానుగ్రహతః   సమగ్రత  ఇతి జ్ఞేయో  మహానుగ్రహో
హారాహారసుగన్ధసున్దరమిదం   నాసాపుటం ధూర్జటే  ॥ ౧౧౯॥
ప్రణామవ్యాజేన  స్మరహర భవత్పాదరజసః
శిరోమల్లక్రీడాం   సకృదపి కరోతు ప్రణయతః  ।
శిరఃకృత్యం తావద్భవతి ఖలు తేనైవ  తరసా న
సా కిం మోక్షశ్రీరమణమపి  మామేవ కురుతే ॥ ౧౨౦॥
కృత్యం న మే చరణయోరపి శఙ్కరాన్యత్
శ్రీకాశికానగరసఞ్చరణాలసౌ  తౌ ।
స్యాతామతః పరముమారమణానువారం కృత్యం
తదేవ న తయోరపి కిం విశిష్య ॥ ౧౨౧॥
శమ్భో భాలతలం విభూతివిలసద్రేఖాఙ్కితం  సర్వదా
స్యాదేతేన నవేన్దుఖణ్డలలితం   భాలం భవేత్ తావతా ।
తత్కృత్యం చ సమాప్తమేవమసకృత్ తత్ ప్రార్థనీయం   త్వయా
కర్తవ్యం ఖలు పూర్ణమేవ  భగవన్ సమ్పూర్ణకామ  ప్రభో  ॥ ౧౨౨॥
అర్థిప్రార్థితమర్థజాతమసకృద్దాతుం      సమర్థో భవాన్

2 sanskritdocuments.org



చిత్రకేతుకృతా  శివప్రార్థనా 

శమ్భో శామ్భవవత్సలాతికరుణాన్యేతస్య సర్వాణ్యపి ।
త్వన్నామస్మరణార్చనాదినిరతాన్యేవాదరాత్ సన్తు మే
తాన్యేవాస్మదభీష్టసిద్ధిఫలదానీతి   స్మరామి ధ్రువమ్  ॥ ౧౨౩॥
అస్మత్సన్తతిరప్యనన్తవిభవైర్భావైః   ప్రభూతైర్యుతా 
లిఙ్గారాధనసాధనోద్యతమతిః  సా కాలకాలార్చనాత్ ।
కాలాద్భీతిమపాస్య మౌనినికరాశాస్యాశు పఞ్చాస్య తే
తావత్పుణ్యకథాః శ‍ృణోతు సతతం సమ్పత్ప్రవృద్ధాఽపి  సా ॥ ౧౨౪॥
అస్మాభిః శివలిఙ్గపూజనఫలం  ప్రాప్తం   శ్రుతేర్యచ్ఛ్రుతం
తన్నారాయణవాక్పతిప్రభృతిభిర్ముహుః  సాదరమ్ ।
ధన్యోఽయం శివపూజక స్త్రిభువనారాధ్యోఽయమిత్యుచ్యతే
నిత్యం మత్సదనారపి గృహవ్యాపారసారాదరైః  ॥ ౧౨౫॥
భూలోకోఽప్యధునా మహేశకృపయా కైలాస  ఏవాభవత్
నన్దీశప్రముఖాశ్చ   సన్తతముమాకాన్తార్చనే సాదరమ్ ।
మన్దం  మన్దరమేత్య  సున్దరతరం  వీరేశ్వరారాధకో ధన్యో
ధన్యతమోఽయమిత్యనుదినం మాం ప్రస్తువన్తీత్యతః   ॥ ౧౨౬॥
శివ శివ శివ శమ్భో చన్ద్రమౌలే  కపర్దిన్
అనలవిమలకాలాబాలలీలావిలాస ।
వస వస వస వాసే మన్మనస్యేవ లాస్యం కురు
కురు కురు గౌరీం సన్నివేశ్యాఙ్కభాగే ॥ ౧౨౭॥
- -

ఉత్ఫుల్లం  మమ మానసామ్బుజవరం తత్కర్ణికాయాం  శివా-

మాలిఙ్గయాన్వహమాదరేణ  గిరిజాజానే శివోమాపతే ।
పాహీతి శ‍ృణు తత్కరామ్బుజమహావీణాం గృహీత్వా క్షణం
తన్త్రీవాదనలాలసః  శివ శివే కల్యాణగౌరీతి చ ॥ ౧౨౮॥
॥ ఇతి శివరహస్యాన్తర్గతే  చిత్రకేతుకృతా  శివప్రార్థనా   సమ్పూర్ణా ॥
-॥ శ్రీశివరహస్యమ్  ।హరాఖ్యః తృతీయాంశః ।ఉత్తరార్ధమ్  ।అధ్యాయః౨౨।౧౧౦-
౧౨౮ ॥

Notes:

Citraketu చిత్రకేతు  (a Śaiva king శైవరాజ ) prays to Śiva శివ to grant him utmost devotion

towards Him.

